
DATGANIAD O BOLISI AR BERTHNASEDD EUOGFARNAU A THRWYDDEDU CYN-DROSEDDWYR
1.0
Polisi Cyffredinol
1.1
Ymdrinnir â phob achos yn ôl ei rinweddau. Yr ystyriaeth bwysicaf yw 
diogelwch y cyhoedd a all, mewn rhai achosion, orbwyso hawl yr 
ymgeisydd i ddal, neu barhau i ddal, trwydded.  

1.2
Nid oes angen i rywun a chanddo/chanddi euogfarn gyfredol am drosedd 
difrifol gael ei wahardd yn barhaol rhag cael trwydded ond dylid disgwyl 
iddo/iddi fod wedi bod yn rhydd o euogfarnau ac/neu rybuddion am 
gyfnod rhesymol, yn ôl yr amgylchiadau, cyn y gellir ystyried cais. Gall y 
bydd rhywfaint o ddisgresiwn yn briodol os yw’r trosedd yn achos ar ei 
ben ei hun ac os oes amgylchiadau lliniarol ond yr ystyriaeth bwysicaf oll 
wrth roi trwydded fydd gwarchod y cyhoedd. Wrth wneud penderfyniad, 
bydd yr Is-bwyllgor yn ystyried natur y trosedd, faint o amser yn ôl y 
cafodd ei gyflawni, oedran yr unigolyn ar y pryd, unrhyw batrwm o 
droseddu, unrhyw gosb a roddwyd a’r darpariaethau sy’n ymwneud ag 
adsefydlu troseddwyr. Gall Is-bwyllgor ystyried euogfarnau wedi’u 
disbyddu sy’n berthnasol i rôl gyrrwr tacsi.

1.3
Wrth asesu a yw rhywun yn unigolyn addas a phriodol, bydd yr Is-
bwyllgor yn ystyried y ffactorau risg canlynol mewn perthynas â rôl gyrrwr 
tacsi:

1.3.1
Y potensial am fynediad heb oruchwyliaeth at bobl dan 18 mlwydd oed a chyfrifoldeb heb oruchwyliaeth am eu cludo.

1.3.2
Y potensial am fynediad heb oruchwyliaeth at bobl agored i niwed a phobl ag anableddau a chyfrifoldeb heb oruchwyliaeth am eu cludo.

1.3.3
Cyfrifoldeb heb oruchwyliaeth am gyfrifo taliadau am deithio mewn tacsi, trafod arian a nwyddau cwsmeriaid, gan gynnwys nwyddau a adawyd mewn tacsis ar ôl i’r daith ddod i ben.

1.3.4
Amgylchedd gwaith a fydd yn cynnwys ymdrin â chwsmeriaid ymosodol, difrïol neu dreisgar.

1.4
Bydd y Pwyllgor Trwyddedu’n ymgymryd â’i gyfrifoldebau’n unol â pholisi Cyfle Cyfartal y Cyngor. Bydd Aelodau a swyddogion awdurdodedig wedi derbyn hyfforddiant addas i adnabod ac asesu perthnasedd ac amgylchiadau troseddwyr.  

1.5
Hyd oni fydd polisi’r Cyngor ar Ddatgeliadau wedi cael ei adolygu, bydd yn ofynnol i yrwyr tacsi gydymffurfio â pholisi cyffredinol y Cyngor ar Wirio Cofnodion Troseddol a rhoi cydsyniad ar gyfer Gwiriad Manylach gan y CRB.  

1.6
Bydd yn ofynnol i rai sy’n ymgeisio am gael adnewyddu trwydded ddarparu copi o’r drwydded yrru a roddwyd gan yr Asiantaeth Trwyddedu Gyrwyr a Cherbydau (DVLA). Os bydd ymgeisydd yn methu â dangos trwydded yrru neu’n anfodlon gwneud hynny, yna bydd y Cyngor yn comisiynu gwiriad trwydded yn y DVLA ar draul yr ymgeisydd ei hun.  

1.7
Bydd methu â rhoi cydsyniad ar gyfer cael datgeliadau fel arfer yn teilyngu gwrthod cais.
1.8
Caiff ymgeiswyr eu hysbysu ymlaen llaw ynghylch manylion llawn yr euogfarnau wedi’u disbyddu a fydd yn rhan o’r adroddiad i Is-bwyllgor Trwyddedu.  

1.9 
Bydd yr Is-bwyllgor yn rhoi cyfle i’r ymgeisydd annerch yr Is-bwyllgor os yw o’r farn bod unrhyw euogfarnau wedi’u disbyddu naill ai’n amherthnasol neu’n rhai na ddylent beryglu’r cais oherwydd oed, amgylchiadau neu ddiffyg difrifoldeb yr euogfarnau. Ni fydd yr Is-bwyllgor ond yn ystyried euogfarn wedi’i disbyddu os yw i’w gweld yn berthnasol i benderfynu a yw’r ymgeisydd yn addas ac yn briodol i ddal trwydded ac os na ellir gwneud cyfiawnder yn yr achos heb ganiatáu neu ofyn am dystiolaeth sy’n ymwneud â’r euogfarn honno sydd wedi’i disbyddu.  
1.10 
Cyn cynnwys euogfarnau wedi’u disbyddu mewn adroddiad, bydd y 
swyddog dan sylw’n asesu euogfarnau wedi’u disbyddu yn ôl oedran, 
perthnasedd a difrifoldeb y trosedd.  

1.11
Bydd y swyddog yn ystyried yn gyntaf fuddiannau’r ymgeisydd a’r 
aelodau o’r cyhoedd y mae’r pŵer statudol i ystyried euogfarnau wedi’u 
disbyddu’n cael ei arfer er eu mwyn.

1.12
Bydd y ffactorau canlynol yn cael eu hasesu;

· Perthnasedd yr euogfarn i rôl gyrrwr tacsi
· Oedran yr ymgeisydd ar adeg y trosedd
· Pa un a roddwyd yr euogfarn mewn llys ieuenctid
· Difrifoldeb y ddedfryd a roddwyd, gyda mwy o bwys yn cael ei roi ar ddedfrydau o garchar


· Patrymau o droseddu dro ar ôl tro a pherthnasedd hynny i euogfarnau wedi’u disbyddu
1.13
Rhoddir pwys penodol ar anonestrwydd, anweddustra, trais a throseddau 
gyrru difrifol. 

1.14
Bydd y swyddog dan sylw’n ceisio cyngor cyfreithiol cyn cynnwys 
euogfarnau wedi’u disbyddu mewn adroddiad.

1.15
Bydd y ddogfen bolisi hon hefyd yn berthnasol (lle y bo’n briodol) i 
wrandawiadau disgyblu ar gyfer deiliaid trwyddedau gweithredwyr a 
cherbydau.
2.0
Dosbarthiadau troseddau
2.1
Caiff euogfarnau yn y dosbarthiadau canlynol eu hystyried yn arbennig o berthnasol i rôl gyrrwr tacsi, a gall pob Is-bwyllgor Trwyddedu roi mwy o bwys ar euogfarn yn y categori hwn. Nid yw’r wybodaeth a nodir isod yn gynhwysfawr, nac wedi’i rhestru yn unrhyw fath o drefn blaenoriaeth. Mae wedi’i bwriadu i roi arweiniad i ymgeiswyr o ran sut y gallai’r awdurdod trwyddedu benderfynu ynghylch perthnasedd euogfarn, cyn dod i gasgliad ynghylch y cais neu’r achos sydd ger eu bron. Er bod graddfeydd amser penodol wedi cael eu nodi mae gan bob Is-bwyllgor ddisgresiwn i wyro oddi wrth y graddfeydd amser ac ymdrin â phob achos yn ôl ei rinweddau gan roi ystyriaeth i amgylchiadau eithriadol neu liniarol.
2.2
Pan fo tystiolaeth sy’n achosi amheuaeth sylweddol ynghylch addasrwydd ymgeisydd neu ddeiliad trwydded, bydd yr awdurdod trwyddedu’n mabwysiadu dull rhagofalus a gall wrthod y cais, neu dynnu’r drwydded yn ôl, yn ôl fel y digwydd.

2.3
Troseddau Traffig
Ni ddylai euogfarnau na hysbysiadau cosb benodedig am droseddau traffig megis rhwystro, troseddau parcio, troseddau gwneuthuriad a defnydd (gan gynnwys defnyddio ffôn symudol) neu droseddau goryrru mewn achosion unigol, atal rhywun rhag cael trwydded oni bai fod patrwm o droseddau’n dod i’r amlwg a hwnnw’n achosi pryderon ynghylch diogelwch y cyhoedd. Wrth ystyried ceisiadau i adnewyddu trwyddedau, rhoddir mwy o bwys ar y troseddau hynny a gyflawnwyd wrth yrru tacsi.

2.4
Troseddau Traffig Mawr
2.4.1
Caiff troseddau traffig mawr eu diffinio fel rhai sy’n arwain at waharddiad, sy’n ymwneud â gyrru heb ofal a sylw dyladwy, gyrru’n beryglus, a defnyddio cerbyd heb yswiriant rhag risgiau i drydydd parti, a rhoddir mwy o bwys ar droseddau yn y categori hwn.  

2.4.2
Mae gwaharddiadau dan y drefn “cyfansymio” fel arfer yn deillio oherwydd troseddau goryrru a gafwyd dro ar ôl tro ond gallent hefyd gynnwys euogfarnau am fethu â bod ag yswiriant neu droseddau gyrru eraill.

2.4.3
Os cafwyd digon o bwyntiau cosb mewn cyfnod o dair blynedd dan y system “gyfansymio” i achosi gwaharddiad am gyfnod nad yw’n hwy na deuddeng mis, byddai cais am drwydded gyrrwr cerbyd hur preifat neu gerbyd hacnai’n annhebygol o gael ei ystyried o fewn cyfnod o ddeuddeng mis yn dilyn diwedd cyfnod y gwaharddiad. Byddai disgwyl felly bod ymgeisydd wedi bod yn gyrru fel modurwr cyffredin am gyfnod o ddeuddeng mis o leiaf yn dilyn adfer y drwydded yrru ond gallai’r raddfa amser hon gael ei hail-werthuso pe bai’r ymgeisydd wedi cyflawni troseddau pellach ers adfer y drwydded (tramgwyddau troseddol ac/neu droseddau gyrru). Bydd yr un egwyddor yn berthnasol i waharddiadau hirach.   
2.4.4
Byddai gwaharddiadau dro ar ôl tro am droseddau yn y categori hwn fel arfer yn teilyngu gwrthod trwydded ac felly hefyd waharddiadau am gyfnod hirach na phum mlynedd.  

2.4.5
Ni fydd gwaharddiadau sy’n achosion ar eu pennau’u hunain a hynny am gyfnodau byr e.e. rhwng saith a phum deg a chwech o ddiwrnodau, o anghenraid yn atal ymgeisydd rhag cael trwydded. Serch hynny, yn achos cais cychwynnol am drwydded pan fo’r ymgeisydd wedi cael gwaharddiad sydd ym mhen uchaf y raddfa uchod, mae’r cais yn annhebygol o gael ei ganiatáu oni bai fod cyfnod o chwe mis o leiaf wedi mynd heibio ers diwedd cyfnod y gwaharddiad. Ymdrinnir â cheisiadau am adnewyddu trwydded yn dilyn y math hwn o waharddiad fesul achos unigol.
2.4.6
Mewn achosion “cyfansymio” lle nad yw’r llys yn gwahardd gyrrwr trwyddedig rhag gyrru, mae’r Is-bwyllgor yn debygol o ystyried bod gwahanol feini prawf yn berthnasol i rywun sydd â chyfrifoldeb am gludo aelodau o’r cyhoedd, a gall hyn arwain at wrthod rhoi neu adnewyddu trwydded, neu at benderfyniad i dynnu trwydded bresennol yn ôl oni bai fod amgylchiadau eithriadol i’w cael. 
2.5
Troseddau sy’n gysylltiedig ag alcohol neu gyffuriau gyda cherbyd modur ac sy’n arwain at waharddiad

2.5.1
Rhoddir mwy o bwys ar euogfarnau am droseddau mewn cerbydau modur sy’n ymwneud ag alcohol neu gyffuriau nag a roddir ar rai sy’n ymwneud â gwaharddiadau “cyfansymio”. 

2.5.2
Bydd Is-bwyllgor yn ystyried hyd y gwaharddiad a roddwyd ac yn ystyried a gwblhawyd cwrs gyrru cymeradwy fel rhan o’r ddedfryd. Efallai y bydd cais sy’n ymwneud ag un digwyddiad ar ei ben ei hun felly’n cael ei ystyried dan amgylchiadau eithriadol ond dylai cyfnod o dair blynedd o leiaf fod wedi mynd heibio ers i’r gwaharddiad ddod i ben.
2.5.3
Dylai ymgeiswyr nodi y bydd yn ofynnol iddynt gyflwyno tystysgrif sy’n tystio eu bod wedi cael archwiliad meddygol pan roddir trwydded iddynt, a’r archwiliad hwnnw’n cynnwys asesiad o’r defnydd o alcohol/cyffuriau ac/neu dystiolaeth o driniaeth foddhaol.

2.5.4
Oni bai fod amgylchiadau eithriadol, bydd euogfarn am feddu ar gyffuriau gyda bwriad i’w cyflenwi pan fo’r trosedd hwnnw’n ymwneud â cherbyd modur fel arfer yn teilyngu gwrthod rhoi trwydded.  
2.6
Troseddau sy’n gysylltiedig ag alcohol neu gyffuriau heb gerbyd modur
Ni fydd un euogfarn ar ei phen ei hun am feddwdod neu am feddu ar gyffur o anghenraid yn rhagwahardd ymgeisydd rhag cael trwydded. Bydd mwy nag un euogfarn neu rybudd am y math hwn o drosedd yn y pum mlynedd cyn y cais fel arfer yn teilyngu gwrthod rhoi trwydded. Oni bai fod amgylchiadau eithriadol, bydd euogfarn am feddu ar gyffuriau gan fwriadu eu cyflenwi fel arfer yn teilyngu gwrthod rhoi trwydded.  

2.7
Troseddau sy’n ymwneud ag anwedduster
Gan fod gyrwyr tacsi’n cael eu rhoi mewn swydd gyfrifol a chan y gallant fod yn gyfrifol am gludo pobl dan 18 mlwydd oed a phobl eraill sy’n agored i niwed, mae euogfarn am ymosodiad anweddus, treisio, anwedduster difrifol, ymosodiad anweddus ar blentyn dan 16 mlwydd oed neu drosedd rhywiol arall perthnasol, yn debygol o deilyngu gwrthod rhoi trwydded neu dynnu trwydded yn ôl.

2.8
Trais
2.8.1
Gan fod gyrwyr cerbydau hacnai a cherbydau hur preifat yn dod i gysylltiad agos â’r cyhoedd, pobl dan 18 mlwydd oed a phobl eraill sy’n agored i niwed, bydd unrhyw euogfarn am lofruddiaeth, dynladdiad, llosgi bwriadol neu niwed corfforol difrifol gyda bwriad fel arfer yn teilyngu gwrthod cais.  

2.8.2
Bydd disgwyl i ymgeiswyr ddangos eu bod wedi bod yn rhydd o euogfarnau am bob trosedd treisgar difrifol arall am o leiaf bum mlynedd; gall y cyfnod hwn fod yn hirach os yw’n gyson â’r cyfnod adsefydlu statudol am y trosedd. Mae’r polisi hwn hefyd yn berthnasol i euogfarnau sy’n ymwneud â meddu ar arfau tân neu arfau bygythiol. Ymdrinnir â phob trosedd arall fesul achos unigol.
2.8.3
Mae’r Is-bwyllgor yn ystyried bod pob math o drais, gan gynnwys trais yn y cartref, ymosodiad corfforol a geiriol, aflonyddu a throseddau a ysgogwyd gan hiliaeth yn berthnasol i addasrwydd ymgeisydd. Rhoddir mwy o bwys ar droseddu dro ar ôl tro neu batrymau o droseddu.
2.8.4
Mae’r Is-bwyllgor yn annhebygol o ganiatáu cais gan unigolyn a gafwyd yn euog o drosedd lle defnyddiwyd trais neu ymddygiad bygythiol tuag at swyddog yr heddlu neu swyddog cymorth cymunedol yr heddlu neu rywun tebyg.

2.8.5
Bydd yr Is-bwyllgor fel arfer yn tynnu trwydded gyrrwr cerbyd hur preifat neu gerbyd hacnai yn ôl pan fo’r deiliad wedi’i gael yn euog o drosedd a oedd yn ymwneud â rhwystro, neu wneud datganiad anwir wrth, neu ddefnyddio trais neu ymddygiad bygythiol tuag at, swyddog yr heddlu, swyddog cymorth cymunedol yr heddlu neu swyddog awdurdodedig yn y Cyngor sy’n cyflawni’i ddyletswydd.
2.9
Anonestrwydd
Gan fod disgwyl i yrwyr cerbydau hacnai a cherbydau hur preifat fod yn bobl y gellir ymddiried ynddynt, bydd unrhyw euogfarn am dwyll difrifol neu ddwyn yn ystod y pum mlynedd ddiwethaf fel arfer yn teilyngu penderfyniad i wrthod rhoi trwydded. Mae patrwm o droseddu hefyd yn debygol o arwain at wrthod rhoi trwydded. Mae’r Is-bwyllgor yn ystyried bod pob lefel o ddwyn, gan gynnwys twyll, twyll budd-daliadau, ffugio, cael arian neu eiddo trwy dwyll ac unrhyw fath arall o dwyll yn berthnasol i rôl gyrrwr tacsi.
3.0
Troseddau dan Ddeddf Cyfrifoldebau Heddluoedd Trefol 1847 a Rhan II o Ddeddf Llywodraeth Leol (Darpariaethau Amrywiol) 1976

3.1
Rhoddir ystyriaeth ddifrifol i euogfarnau am droseddau dan y Deddfau hyn wrth benderfynu a yw ymgeisydd yn rhywun sy’n addas ac yn briodol i ddal trwydded.  

4.0
Diffiniad
At ddibenion y polisi hwn, rhoddir yr un pwys ar rybuddion gan yr heddlu a hysbysiadau cosb benodol ag a roddir i euogfarnau.

5.0
Gweithredu’r polisi hwn mewn perthynas ag adnewyddu ac 
achosion disgyblu
5.1
Bydd unrhyw euogfarn a ddaw i’r fei yn dilyn rhoi trwydded yn cael ei hystyried yn ôl ei rhinweddau gan roi ystyriaeth i ddiogelwch y cyhoedd naill ai pan fydd yn amser adnewyddu’r drwydded neu, mewn achosion difrifol, mewn gwrandawiad disgyblu. Mae unrhyw euogfarn am anwedduster, niwed corfforol difrifol, troseddau sy’n gysylltiedig ag alcohol neu gyffuriau, troseddau gyrru difrifol, ac unrhyw euogfarn berthnasol arall, pan fo’r trosedd wedi’i gyflawni wrth weithredu fel gyrrwr tacsi neu’n ymwneud â thacsi trwyddedig, yn debygol o deilyngu rhoi ystyriaeth ddifrifol i dynnu trwydded yn ôl neu i wrthod adnewyddu’r drwydded oni bai fod amgylchiadau eithriadol. Ymdrinnir â phob mater arall fesul achos unigol.
5.2
Hawliau tad-cu pan fo trwydded yn cael ei hadnewyddu

Gall gyrwyr tacsi presennol sy’n methu â chyflwyno cais am adnewyddu 
trwydded cyn y dyddiad terfyn ond sy’n dymuno ailymgeisio wedi hynny 
fod â “hawliau tad-cu” ac felly wedi’u heithrio o’r gofyniad hwn i gyflwyno 
Tystysgrif Prawf Tacsi’r Asiantaeth Safonau Gyrru wrth wneud cais. Ni 
fydd yr eithriad hwn ond yn berthnasol os gwneir cais o fewn chwe mis i’r 
dyddiad terfyn. Bydd yn dal yn ofynnol i ymgeiswyr yn y categori hwn 
gydymffurfio â gweddill y gwiriadau cyn-trwyddedu. Wrth ddod i 
benderfyniad ynghylch ceisiadau yn y categori hwn, dilynir y broses a 
amlinellir yn y polisi hwn.
6.0
Datganiad o Benderfyniad
6.1
Caiff unrhyw benderfyniad i wrthod trwydded, atal trwydded, tynnu trwydded yn ôl neu wrthod adnewyddu trwydded ei gyflwyno ynghyd â datganiad o’r rhesymau dros y penderfyniad.  
7.0 
Trefn ddisgyblu ddewisol 
7.1
Pan fo’r Is-bwyllgor yn penderfynu nad yw’n briodol atal trwydded neu dynnu trwydded yn ôl, bydd yn ystyried rhoi rhybuddion ysgrifenedig ynghylch ymddygiad yn y dyfodol. Gellir rhoi rhybuddion ar y lefelau canlynol: rhybudd ysgrifenedig cyntaf, ail rybudd ysgrifenedig, a rhybudd ysgrifenedig terfynol. Nid yw rhybudd ysgrifenedig yn rhwystro disgresiwn unrhyw is-bwyllgor dilynol i gymryd camau priodol mewn perthynas â thrwydded. Bydd rhybudd ysgrifenedig neu gam disgyblu arall fel arfer yn parhau i fod yn berthnasol am bum mlynedd gan ddibynnu ar yr amgylchiadau ac yn cael ei gynnwys mewn adroddiad i’r Is-bwyllgor.

7.2
Gellir rhoi rhybuddion ar y lefelau canlynol: rhybudd ysgrifenedig cyntaf, ail rybudd ysgrifenedig, a rhybudd ysgrifenedig terfynol. Nid yw rhoi rhybudd ysgrifenedig yn rhwystro disgresiwn unrhyw is-bwyllgor dilynol i roi sancsiynau mwy ffurfiol os yw amgylchiadau’r achos yn teilyngu’r cam disgyblu hwn. Bydd rhybudd ysgrifenedig neu gam disgyblu arall fel arfer yn parhau i fod yn berthnasol am ddeunaw mis yn achos rhybudd ysgrifenedig cyntaf, dwy flynedd yn achos ail rybudd ysgrifenedig a thair blynedd yn achos rhybudd ysgrifenedig terfynol. Fodd bynnag, canllawiau yn unig yw’r cyfnodau hyn ac mae gan yr is-bwyllgor ddisgresiwn i newid y cyfnodau hyn gan ddibynnu ar unrhyw amgylchiadau esgusodol neu liniarol.  

7.3
Wrth asesu a yw rhywun yn unigolyn addas a phriodol i ddal trwydded, bydd yr Is-bwyllgor yn ystyried euogfarnau, rhybuddiadau ffurfiol, hysbysiadau cosb benodedig a gorchmynion yn ogystal â chwynion wedi’u cadarnhau. Ni fydd cwyn wedi’i chadarnhau o anghenraid yn golygu bod ymchwiliad troseddol wedi cael ei gynnal, a gall fod wedi cael ei chyfleu gan aelod o’r cyhoedd, un o Swyddogion y Cyngor, swyddog heddlu, swyddog cymorth cymunedol yr heddlu, neu unrhyw asiantaeth orfodi arall. Bydd hyn fel arfer yn cael ei atgyfeirio at is-bwyllgor er mwyn iddo wneud penderfyniad. Rhoddir ystyriaeth ddifrifol iawn i unrhyw gŵyn am ymddygiad amhriodol mewn tacsi, yn ogystal â cham-driniaeth, trais neu ymosodedd tuag at unrhyw unigolyn.
7.4
Dan amgylchiadau eithriadol, bydd swyddogion awdurdodedig yn arfer y pwerau a roddir dan Ddeddf Diogelwch y Ffyrdd 2006 i atal trwydded ar unwaith pan fo pryderon difrifol ynghylch diogelwch y cyhoedd yn dilyn arestiad neu wybodaeth a ddarparwyd gan Brif Swyddog yr Heddlu (neu gorff sy’n gyfrifol am warchod y cyhoedd neu amddiffyn plant). Lle y bo’n berthnasol, caiff yr achos ei gyfeirio at Is-bwyllgor Trwyddedu ar gyfer penderfyniad terfynol wedi i unrhyw achos cyfreithiol ddod i ben.

8.0 
Y Cynllun Dirprwyo i Swyddogion
8.1
Gan ystyried y polisi uchod, bydd penderfyniadau ynghylch ceisiadau 
yn y dosbarthiadau canlynol yn cael eu gwneud fel arfer dan 
y Cynllun 
Dirprwyo i Swyddogion:

8.2
Rhoi Trwydded: Datgeliad Clir gan y Swyddfa Cofnodion Troseddol (CRB) a dim arnodiadau ar drwydded yrru’r DVLA;
8.3
Adnewyddu Trwydded: Dim rhybuddion pellach, euogfarnau troseddol 
na sifil pellach, na throseddau gyrru pellach na chwynion pellach ers yr 
adnewyddiad diwethaf ac uchafswm o dri phwynt cosb ar drwydded yrru’r 
DVLA ers yr adnewyddiad diwethaf. Pan fo ymgeisydd wedi cael tri 
phwynt cosb ers yr adnewyddiad diwethaf, ni fydd achosion fel arfer ond 
yn cael eu cyfeirio at Is-bwyllgor Trwyddedu pan nad yw’r ymgeisydd 
wedi bod yn rhydd o euogfarnau am gyfnod o bum mlynedd.
8.4
Caiff yr holl achosion eraill eu hasesu yn ôl eu rhinweddau a gallant gael 
eu cyfeirio at Is-bwyllgor Trwyddedu ar gyfer penderfyniad.

